
Annotatsiya. Mazkur  maqolada  maktabgacha taʼlim tashkiloti rahbarining huquqiy 

kompetensiyasini rivojlantirish mazmuni sufatida ularda huquqiy ong va huquqiy madaniyatini 

yanada oshirish masalalari yoritilgan. 

Kalit so‘zlar:  huquqiy kompetensiya, huquq,huquqiy tarbiya, huquqiy madaniyat, huquqiy 

bilimlar.  

 

Maktabgacha taʼlim tashkilotida umumiy boshqaruvni ya’ni, sifatli taʼlim-tarbiya 

jarayonini, sogʻlom ovqatlantirishni nazorat qilish, tashkilotning huquq va majburiyatlarini amalga 

oshirishni samarali tashkil etishda rahbarning huquqiy kompetentligi juda muhim hisoblanadi. 

Huquqiy kompetensiyaga taʼrifni berishdan avval huquqqa taalluqli tushunchalarni mazmunini 

yoritsh zarur bo‘ladi. 

Huquq - davlat tomonidan belgilangan yoki tasdiqlangan umumiy majburiy ijtimoiy 

normalar tizimi. U huquqiy munosabatlar va fuqaroning davlat tomonidan mustahkamlanadigan, 

kafolatlanadigan va muhofaza etiladigan asosiy huquqlarini oʻz ichiga oladi. Huquqiy tarbiya - 

shaxsning ijtimoiy hayotda tarbiyalanishida muhim oʻrin tutadi. Uning maqsadi jamiyat 

tomonidan qabul qilingan huquqiy normalarga muvofiq shaxsning oʻz xatti-harakatlarini 

muvofiqlashtirish orqali huquqiy madaniyatni shakllantirish. 

Huquqiy madaniyat - dinamik hodisa boʻlib, u nafaqat sivilizatsiya qadriyatilarini oʻzida 

mujassam etib, balki sivilizatsini oʻzini ham rivojlanishiga va taptibga solinishiga yordam beradi.   

Huquqiy ongning asosiy gʻoyalaridan biri bu – anʼanaviy huquqiy javobgarlik turlariga – jinoiy-

huquqiy, fuqarolik-huquqiy, maʼmuriy huquqiylarga qoʻshimcha konstitutsiyaviy javobgarlikning 

mavjudligidir. 

Huquqiy ong deganda jamiyatda kishilarning huquq toʻgʻrisidagi qarashlari tushuniladi. 

Huquqiy ong huquqiy normalarni qabul qilish, ularni amalda qoʻllash uchun xizmat qiladi.  

 

Huquqiy ong yaxlit ijtimoiy ong tizimiga uning alohida elementi sifatida kiradi. U ijtimoiy 

turmushning murakkab tarkibida alohida ijtimoiy hodisa boʻlganligi sababli mafkuraviy va siyosiy 

qarashlarning taʼsiriga uchraydi. Huquqiy ongning amaliy funksiyasi ikki yoʻl bilan roʻyobga 

chiqadi:  

1. Huquqiy ong huquq normalarining gʻoyaviy manbai boʻladi; 

2. U odamlarning xulq-atvoriga mafkuraviy va psixologik taʼsir koʻrsatadi. 

Huquqiy ong huquqiy qurilmaning bir qismi sifatida huquq bilan bir qatorda ijtimoiy 

turmushda faol rol oʻynaydi. Huquqiy ong davlat belgilab qoʻyishi kerak boʻlgan umumiy 

ahamiyatga molik xulq-atvor qoidalariga boʻlgan ehtiyoj jamiyat, ijtimoiy guruh, individ 

tomonidan anglab olinishi ham, shuningdek amaldagi huquqiy taptibning adolatli ekanligi, 

huquqni yanada rivojlantirish istiqbollari, yoʻnalishlari baholanishini ham oʻz ichiga oladi.  

Huquqiy ong huquq bilan mushtarak tabiatga ega va jamiyat, turli ijtimoiy guruhning 

obyektiv ravishda kelib chiqqan ehtiyojlari hamda manfaatlarining bevosita taʼsiri ostida 

shakllanadi, oʻzgarib borayotgan obyektiv shart-sharoitlar va jarayonlar taʼsiri ostida doimiy 

rivojlanadi. Huquqiy davlat tomon ilgarilab borgan sari huquqiy normalar emas, balki aynan 

huquqiy ong ijtimoiy jihatdan xulq-atvorni ragʻbatlantiruvchi sifatida namoyon boʻlib boraveradi. 

Huquqiy ongni va yuksak huquqiy madaniyatni shakllantirish huquqiy taʼsir koʻrsatish 

mexanizmining samaradorligini oshirishga yordam beradi. 

 

Maʼlumki jamiyatda yashab turib, undan holi boʻlish mumkin emas. Shu sababli ijtimoiy 

majburiyatlarni ixtiyoriy va ongli ravishda bajarish – demokratiyani yanada rivojlantirish, ijtimoiy 

intizomni mustahkamlash, insonni tarbiyalashning zarur shartidir. 

Huquqiy bilimlar, bilish natijasi sifatida, huquqiy ongning asosini tashkil etadi. Shu sababli 

huquq normalarida mustahkamlab qoʻyilgan xulq-atvor qoidalari fuqarolarga albatta maʼlum 

boʻlishi, ular tomonidan tushunilgan va anglangan boʻlishi shart. Ayni vaqtda huquqda huquqiy 

ongning bir elementi deb qarash huquqiy bilimlarning hajmi va teranligiga katta taʼsir koʻrsatadi. 

Bu element huquqiy ong mazmuni va darajasining asosiy koʻrsatkichidir. Fuqaroning butun xulq-

atvori ijtimoiy huquqiy voqelikka munosabatning namoyon boʻlish shaklidir. 

Soʻnggi yillarda jamiyatda huquqiy madaniyatni, inson huquq va erkinliklariga hurmat 

munosabatini shakllantirishga, aholining huquqiy ongi va huquqiy madaniyatini yuksaltirishga, 

jamiyatda fuqarolarning huquqiy savodxonligi darajasini oshirishga qaratilgan sezilarli ishlar 

amalga oshirilganligiga qaramasdan, mazkur masala hamon dolzarbligicha qolmoqda. 

Yuqorida huquqiy atamalarga berilgan taʼriflardan kelib chiqib, maktabgacha ta’lim 

tashkiloti rahbarning huquqiy kompetensiyasiga quyidagicha taʼrif berdik. 

Bizning fikrimizcha, rahbarning huquqiy kompetensiyasi bu – davlat tomonidan ishlab 

chiqilgan me’yoriy huquqiy hujjatlar mazmunini tushunadigan va shu asosda ish olib boradigan, 

huquqiy tarbiya, huquqiy ong, huquqiy madaniyat, huquqiy savodxonlik kabi bilimlarni oʻzida aks 

ettirgan yetuk shaxs. 

 

Oʻzbekiston Respublikasi Prezidentining 2019-yil 9-yanvardagi “Jamiyatda huquqiy ong 

va huquqiy madaniyatni yuksaltirish tizimini tubdan takomillashtirish toʻgʻrisida” PF-5618-son 

Farmoni mazkur yoʻnalishda oldimizda turgan vazifalarni belgilab bergan muhim hujjat boʻldi. 

Farmonda koʻrsatib oʻtilganidek, bu boradagi muammolar aholining huquqiy bilimlarini 

oshirishga doir vazifalarning umumiy tusda belgilanganligi hamda ularni amalga oshirishning aniq 

taʼsirchan mexanizmi mavjud emasligi, aholining huquqiy bilimlari yetarli emasligi oqibatida, 

davlat organlarining qonunga xilof qarorlari ustidan sudga shikoyat qilish imkoniyatidan deyarli 

foydalanmasligi mansabdor shaxslar tomonidan fuqarolarning huquqlari va qonuniy manfaatlari 

kamsitilishi holatlarining vujudga kelishiga sabab boʻlayotganligi kabi holatlarda yaqqol namoyon 

boʻlmoqda. Farmonda jamiyatda huquqiy ong va huquqiy madaniyatni yuksaltirishga xizmat 

qiluvchi bir qator vazifalar, jumladan, eng avvalo, taʼlim-tarbiyaning tizimli va uzviy ravishda olib 

borilishiga alohida eʼtibor qaratish, maktabgacha taʼlim tizimidan boshlab, aholining barcha 

qatlamlariga huquqiy ong va huquqiy madaniyatni chuqur singdirish, shaxsiy manfaatlar hamda 

jamiyat manfaatlari oʻrtasidagi muvozanatni saqlash gʻoyalarini keng targʻib qilish, yosh avlod 

ongiga huquq va burch, halollik va poklik tushunchalarini hamda odob-axloq normalarini chuqur 

singdirib borish, Konstitutsiyaning muhim jihatlarini ularga bolaligidan boshlab oʻrgatish, davlat 

xizmatchilarining huquqiy ongi va huquqiy madaniyatini yuksaltirib borish, ularda korrupsiya va 

boshqa huquqbuzarliklarga nisbatan murosasizlik munosabatini shakllantirish, davlat hokimiyati 

va kompetensiyai organlari, shu jumladan, huquqni muhofaza qiluvchi organlar hamda fuqarolik 

jamiyati institutlarining manzilli huquqiy targʻibotni amalga oshirish borasidagi oʻzaro 

hamkorligini mustahkamlash, ommaviy axborot vositalarining huquqiy axborot bilan 

taʼminlashdagi rolini oshirish, huquqiy targʻibotning innovatsion usullaridan keng foydalanish, 

shu jumladan, veb-texnologiyalarni qoʻllashni kengaytirish belgilab qoʻyildi. Fikrimizcha eng 

samara beruvchi vazifa bu – taʼlim jarayonida huquqiy bilimlarni oshirishga xizmat qiluvchi 

dedaktikalarni koʻraytirish hisoblanadi. Zepo yoshlikda egallangan bilim va koʻnikmalar har bir 

shaxs uchun eng koʻp vaqt xizmat qiladigan manba ekanligi barchamizga birdek maʼlum. Farmon 

bilan Oʻzbekiston Respublikasi Adliya vazirligi jamiyatda huquqiy ong va huquqiy madaniyatni 

yuksaltirish sohasida muvofiqlashtiruvchi davlat organi etib belgilandi. Haqiqatdan ham bu borada 

adliya organlarining roli juda muhim hisoblanadi. Mazkur Farmon ijrosi yuzasidan aholiga berul 

maslahat berish portalini oʻz ichiga olgan Advise.uz huquqiy axborot tizimi yaratilib, faoliyat 

koʻrsatib kelmoqda. Bundan tashqari, ushbu farmon bilan jamiyatda huquqiy madaniyatni 

yuksaltirish konsepsiyasi tasdiqlanib, unda muhim ahamiyatga ega boʻlgan quyidagi yoʻnalishlar 

belgilandi:  

 

Shaxs, davlat va jamiyatning oʻzaro munosabatlarida aholining huquqiy madaniyatini 

yuksaltirish;  

Jamiyatda huquqiy madaniyatni yuksaltirishda huquqiy targʻibotning innovatsion 

usullarini joriy qilish;  

Aholining huquqiy madaniyatini yuksaltirishda ommaviy axborot vositalarining rolini 

kuchaytirish;  

Yuridik taʼlimni, shuningdek, yuridik kadrlarni tayyorlash. 

Maktabgacha taʼlim tashkilotida rahbarning huquqiy ongi, huquqiy kompetentligini 

yuksaltirib borish qonun ustuvorligini taʼminlash va qonuniylikni mustahkamlashning eng muhim 

shartlaridan biri hisoblanadi. 

